
СУВДАН ФОЙДАЛАНИШ ТЎҒРИСИДАГИ ҚОНУНЧИЛИКНИ БУЗГАНЛИК УЧУН ЖИНОЯТ-ҲУҚУҚИЙ  ЖАВОБГАРЛИК ЧОРАЛАРИНИ ҚЎЛЛАШ
Табиат бойликлари орасида сув алоҳида ўрин тутади. Чунки барча тирик жонзотлар ҳаётининг асосий манбаи сувдир. Сувсиз ҳаёт бўлиши мумкин эмас. Ҳаттоки ота боболаримиз сувни тоза сақлашга, ундан оқилона фойдаланишга алоҳида эътибор берганлар. 


Ҳар доим одамларни сув билан таъминлаш масаласи муаммо бўлиб келган. Ҳаттоки, ҳозирги пайтда ҳам Греция, Голландия, Германия, Швецария, АҚШ ва бошқа кўплаб мамлакатларда ичимлик суви билан таъминлаш бош масаладир.


Ҳозирги бозор иқтисодиёти шароитида ва экологик танглик бор пайтда мустақил Ўзбекистон Республикасининг фуқаролари табиатнинг барча бойликлари қатори, сув ресурсларига эҳтиёжлари бениҳоя катта. Келажак авлодимизнинг тақдири, бақувватлиги, соғлиги оби-ҳаётимиз билан боғлиқ экан, демак, айни шу кунларда қабул қилинаётган сув тўғрисидаги қонун, қарор ва фармонлар, сув бойликларидан оқилона фойдаланиш, уни булғаниш ва ифлосланиш ҳамда камайиб кетишидан сақлаш ишига кўмаклашиши лозим. Асосан сув ресурсларини ҳуқуқий экологик муҳофаза қилиш мақсадида ҳуқуқий илмий йуналишни кучайтириш мақсадга мувофиқдир.
Фуқароларнинг сувдан фойдаланишида сув билан боғлиқ қонунбузарликка қарши қураш муаммонинг аҳамиятли ечимларидан бири ҳисобланади. 

Бир қатор хорижий мамлакатлар жиноят кодексларининг ичимлик сув билан боғлиқ жиноятлар учун жавобгарлик белгиланган нормаларини таҳлил этиб, мазкур жиноятлар учун жавобгарлик ҳар-хил. ГФР Жиноят кодексида сув ҳавзаларини ифлослантириш (§324) [1, с. 487]. Швейцариянинг 1937 йилда қабул қилиниб, ҳозирга қадар амалда бўлган Жиноят кодексининг “Жамият саломатлигига қарши жиноят ва қилмишлар” деб номланган саккизинчи бўлимида ҳам экологик жиноятлар учун жавобгарлик кўзда тутилган. Мазкур бўлимда касаллик тарқатганлик (231-модда), эпизотия тарқатганлик (232- модда), зараркунандаларни тарқатганлик (233- модда), ичимлик сувини ифлослантирганлик (234-модда) [2, с. 223] каби қилмишлар учун жавобгарлик белгиланган. Бундай йўналиш нафақат Швейцария Жиноят кодексида, балки Таиланд жиноят қонунининг “Жамоат хавфсизлигига қарши жиноятлар” учун жавобгарлик белгиланган 6-бўлимида (масалан, ЖК 228-моддаси - “ичимлик суви заҳирасини ифлослантирганлик”) ҳам ўз ифодасини топган [3, с. 121]. 

1907 йил 24 апрелда қабул қилинган Япония Жиноят кодексида фақатгина ичимлик суви билан боғлиқ жиноятлар учун жавобгарлик белгиланган. Хусусан, Япония ЖКнинг [4, с. 93] “Ичимлик суви билан боғлиқ жиноятлар” деб номланувчи 15-бобида тоза сувни ифлослантириш (142- модда), водопроводни ифлослантириш (143-модда), тоза сувни заҳарлаш (144-модда), тоза сувни ифлослантириш ёки заҳарлаш натижасида тан жароҳати ёки ўлимнинг келиб чиқиши (145-модда), водопроводни ифлослантириш ва унинг натижасида ўлим келиб чиқиши (146-модда), водопроводни ишдан чиқариш (147-модда) жиноятлари учун жавобгарлик белгиланган. Японияда мазкур қилмишлар учун оғир жазолар тайинланган бўлиб, сув ўтказгични ифлослантирганлик натижасида ўлим келиб чиқса, айбдорга ўлим жазоси тайинланиши сўзимизга яққол мисол бўла олади. Бундай тенденция 1953 йил 18 сентябрда қабул қилиниб, шу йили октябрдан кучга кирган Корея Республикаси Жиноят кодексида [5, с. 137] ҳам қўллаб-қувватланган, хусусан, унинг 17-бобида ичимлик суви билан боғлиқ жиноятлар учун жавобгарлик белгиланган.

Юқоридагилардан кўриниб турибдики, баъзи хорижий мамлакатларда ичимлик суви билан боғлиқ жиноятлар жамоат хавфсизлигига қарши жиноятлар туркумига киритилган. Уларда айнан экология ва табиатга эмас, балки бевосита жамиятга, жамият аъзоларига зарар етказувчи қилмишлар учун жавобгарлик белгиланганлигининг гувоҳи бўлишимиз мумкин. Мазкур давлатлар жиноят қонунлари мазмунидан экологик жиноятлар табиатга эмас, балки аҳоли саломатлигига тажовуз қилганлиги учун таъқиб этилиши зарур, деган хулоса келиб чиқади.

Ҳозирги пайтда аҳолининг сувдан фойдаланиш соҳасида қонунбузарлик содир этилганлик учун жиноий жавобгарлик Ўзбекистон Республикаси Жиноят кодексининг 203-моддаси “Сув ва сув ҳавзаларидан фойдаланиш шартларини бузиш”га биноан назарда тутилган. 

Қонунчиликда жиноят предмети сифатида ер усти сувлари, ер ости сувлари, ва шунингдек, ичимлик суви таъминоти манбалари кўрсатилган. Адабиётда таъкидланишича, экологик аҳамиятга эга бўлмаган сув омборлари (сув сақлагичлар, ҳавзалар, резервуарлар, қудуқлар ва хоказо) кўриб чиқилаётган жиноят предметига тааллуқли ҳисобланмайди. Шунингдек, ноқонуний равишда вужудга келтирилган ёки атроф-муҳитга тасодифан антропоген таъсир кўрсатиш натижасида пайдо бўлган сув объектларини (кўллар, ботқоқликлар) жиноят предмети деб ҳисоблаш ҳақидаги фикрлар баҳсталаб эканлигига қўшилишимиз мумкин.
Ўзбекистон Республикаси Жиноят кодекси 203-моддаси диспозицияси мазмунидан кўриниб турибдики, сувга тажовуз қилиш табиий муҳитнинг бошқа компонентларига мажбурий қўшимча предмет сифатида зарар етказилиши билан уйғунлашиб кетади. Мутахассислар томонидан маъқулланадиган нуқтаи-назарга кўра, сув объекти-бу нафақат ернинг қуруқ юзаси ва рельефларида сувнинг жамланиши, балки бу сув жойлашган ернинг ўзи ҳам унга мансубдир. Шундай қилиб, қонун ижрочисига табиатда маълум маънода сув ва ер бирлиги мавжудлиги эслатиб турилади. Бу эса, жамиятнинг конкрет хўжалик фаолияти қоидага кўра, табиий муҳитнинг алоҳида компоненти, айни ҳолатда сувга, тааллуқли бўлиб қолмасдан, бошқа табиий объектларга ҳам ўз таъсирини кўрсатади. 
Бизнинг фикримизга кўра, Ўзбекистон Республикаси Жиноят кодекси 203-моддасининг номланишига ўзгартириш киритиш, яъни “сув” термини (атамаси)ни “сув объекти” термини билан алмаштириш зарур. Атаб ўтилган аргументлар С.Ш.Утемуратова томонидан қуйидагича хулоса қилинишга сабаб бўлган: “Ҳуқуқда сувнинг ифлосланишини сув объектларига, сув дунёсига тажовуз қилиш” [6, с. 29] деб баҳоланади.

Кўриб чиқилаётган жиноят турининг объектив томони қуйидаги қилмиш шаклларини ўз ичига олади; сув объектларини ифлослантириш, сув объектларига ахлат ташлаш, сувни исроф қилиш, сувнинг табиий хусусиятларини бошқача шаклларда ўзгартириш.

Маълумки, сув объектларидан фойдаланиш сув заҳиралари сув олиш (оқизиш) ёки сув олмасдан (сув ташлаш ва сув йўллари сифатида фойдаланиш ва бошқалар) амалга оширилиши мумкин. Кейинги усул кўриб чиқилаётган Ўзбекистон Республикаси Жиноят кодексининг мазкур диспозициясига хосдир. Шу сабабли ифлослантирувчи манбалар сифатида улар орқали сув қуйиладиган, ер усти ва ер ости сувлари сифатининг ёмонлашишига, улардан фойдаланишнинг чекланишига сабаб бўлувчи зарарли моддалар келиб тушиши ҳамда сув объектлари туби ва қирғоқларига салбий таъсир кўрсатувчи объектлар назарда тутилади. Масалан, Амударёга ҳар йили 23-куб км. ҳажмдаги етарли даражада тозаланмаган ва ифлосланган сувлар чиқариб ташланади. Бу сувлар билан бирга сув муҳитига юз минг тонналаб оғирликдаги моддалар, ўн минг тонналаб нитратлар ва бошқа биологик хавфли органик моддалар келиб тушади.

Жиноят субъекти-16 ёшга тўлган ҳар қандай шахсдир. Уйлашимизча, қонуншунос учун экологик жиноятларга мулкий функциялар қўлланилиши бўйича юридик шахсларнинг зарурий (ва мумкин бўлган) ҳолларда жиноий жавобгарлигини белгилаш тўғрисидаги адабиётда олға сурган таклифларини қўллаб-қувватлаш ўринлидир. 

Кўриб чиқилаётган мавзуда инсонлар саломатлигига зарар етказилиши билан боғлиқ бўлган ҳолларда сув объектларига ноқулай таъсир кўрсатиш оқибатлари, алоҳида эътиборга моликдир. Шу сабабли биз Ўзбекистон Республикаси Жиноят кодексига: экоцид деган модда киритилишини таклиф этамиз. Мазкур модданинг Ўзбекистон Республикаси Жиноят кодексига киритилиши заруриятининг асосий сабаби, экоциднинг трансмиллий характерга эга эканлигидадир. 

